
Riekert, Weideman en Myburgh: Die representasie van 
Noordwesterse ruimte in drie Afrikaanse digbundels 

Marni Bonthuys 
 
Riekert, Weideman and Myburgh: The representation of the Northwestern Cape in 
three Afrikaans poetry collections
The same space takes a central thematic position in Heuning uit die swarthaak (1986) 
by Donald Riekert, ’n Staning onder sterre (1997) by George Weideman and Melt 
Myburgh’s Oewerbestaan (2010). This space, which can be described as the largest parts of 
the Northern Cape and northern parts of Western Cape, is portrayed as a uniquely beautiful 
region with a gruelling climate that presents its residents with many challenges. All three 
of these poets grew up in the Northwestern Cape and provide poetic representations of the 
landscape of their childhood in three different decades. Their work can be described as regional 
literature and also shows similarities with the well known Afrikaans genre of the farm novel 
(plaasroman). 

In this article, these poetic representations are analysed and compared – the focus being 
on the symbiotic relationship between space, identity, subjectivity, creativity, memory and 
power. Although the representations by the three poets share characteristics with regard to 
similar concrete or geographic facets as well as the abstract themes and landscapes portrayed, 
their volumes of poetry provide three very different perspectives on the same childhood space. 
An interesting progression is in fact visible in the nature of the representations from Riekert 
to Weideman to Myburgh. This progression corresponds with a phenomenon discussed by 
Davidson (2007) with regard to the influence of migration on the portrayal of space in 
contemporary poetry.

1. Inleiding
 

Dieselfde geografiese ruimte staan tematies sentraal in die bundels Heuning uit 
die swarthaak (1986) deur Donald Riekert – sy eerste by ’n hoofstroomuitgewer 
(Tafelberg) en wenner van die Ingrid Jonkerprys in 1986; ’n Staning onder sterre 
(1997) deur George Weideman – allerweë beskou as ’n hoogtepunt in Weideman 
se poësie-oeuvre (sien onder meer Perspektief en Profiel, Van Coller en Odendaal, 
1999: 774); en Oewerbestaan (2010) deur Melt Myburgh – ’n debuut wat ook 
die Ingrid Jonkerprys in 2011 verower. As iemand wat grootgeword het in 
hierdie gebied en familie het wat al generasies daar woon, ken ek dié area as 
die Noordweste1. Hierdie streeknaam verwys na die grootste gedeeltes van 
die Noord-Kaap en vernaamlik die area suid van die Oranjerivier wat die 

noordwestelike dele van die Wes-Kaap insluit. Bogenoemde drie bundels, wat 
in drie verskillende dekades gepubliseer is en uiteenlopende (maar soms ook 
ooreenstemmende) benaderings tot die Noordwesterse tematiek toon, is ook al 
drie geskryf deur digters wat grootgeword het in dié streek. 

In “Kruistog: ’n Agternawoord oor my verhouding met die poësie”, ’n essay 
wat deel uitmaak van ’n versameling van Weideman se poësie, Pella lê ’n kruistog 
vêr (met die Namakwalandse Pella as ’n tekenende pleknaam hier), skryf hy 
dat hy al baie gefilosofeer het oor die rede waarom soveel skrywers uit die 
“droë wêreld” kom. Sy verklaring hiervoor is dat dit kreatiwiteit verg om te 
midde van soveel dorheid verkwikking te vind: “As daar langs die hele pad 
tussen Springbok en Pofadder net één skaduweeboom staan, en dié is nog die 
informele nedersetting van ál wat Boesmanlandse brommer is, dan moet jy 
jou maar bome verbeel” (Weideman, 1998: 115). Streekliteratuur (literatuur 
waarin ’n bepaalde geweste tematies sentraal staan – sien Van Zyl, 2016) in 
Suid-Afrika handel inderdaad dikwels oor die droë streke – dink byvoorbeeld 
aan die werk van bekende outeurs soos Abraham H. de Vries oor die Klein 
Karoo, Elias P. Nel (ook) oor die Noordweste en Olive Schreiner oor die Karoo. 
Dit mag wees omdat streekliteratuur, soos Van Zyl (2016) aandui, gewoonlik 
oor die platteland gaan, en groot gedeeltes van Suid-Afrika se platteland semi-
woestynagtig is. Soos in die geval van die drie vermelde Noordwesterse digters 
sowel as De Vries, Nel en Schreiner, is dit ook tipies van streekliteratuur dat dit 
vertel word vanuit ’n ‘binne-situasie’ waar ’n boorling (of jarelange inwoner) 
van die streek fokaliseer (Van Zyl, 2016). Hierdie interessante verskynsel dui 
op die verbintenis tussen ruimte en identiteit en sal in die volgende afdeling in 
meer detail aangespreek word.

Wat die Noordweste as streek betref, is dit volgens die HAT (2015) ’n “[l]
andstreek in die Noord-Kaap” wat “vaag omlyn” is. In 1986 publiseer die 
Genootskap vir Afrikaanse Volkskunde in samewerking met die Nasionale 
Kultuurhistoriese en Opelugmuseum Die Noordweste. Die stoflike kultuuruitinge 
van die streek se bewoners – een van die min antropologiese publikasies oor hierdie 
geweste. Dié studie gee ’n meer gedetailleerde omskrywing van hierdie streek 
as die “noordwestelike deel van die Kaapprovinsie, bestaande uit die distrikte 
Namakwaland, Kenhardt, Carnarvon, Williston, Calvinia en Vanrhynsdorp”. Daar 
word verder aangedui dat dit die “mees noordwestelike distrik” in Suid-Afrika is, 
begrens deur “Suidwes-Afrika” (Namibië in die nuwe politieke bedeling) met die 
Oranjerivier as grenslyn (Changuion en Ferreira, 1986: 7). In die meerderheid 
van die resensies van Heuning uit die swarthaak (sien Gouws, 1986, Van der Lugt, 
1986 en Prinsloo, 1986) word die term ‘Noordweste’ nog ingespan, terwyl dit 
net Burger (2011) is wat dit gebruik in die resensies van Oewerbestaan (2010). 
Dit wil voorkom asof die term ‘Noordweste’ toenemend in onbruik verval het 

– miskien veral met die totstandkoming van die Noordwes- en die Noord-Kaap-
provinsies ná die bewindoorname in 1994 asook die vervanging van die term 
‘Noordwes-Kaap’ met ‘Griekwaland-Wes’ met verwysing na die sportunies van 
die omgewing2. In die volksmond, veral met betrekking tot inwoners van die 
streek, word die term egter steeds gebruik. 

Perspektief en profiel (Van Coller en Odendaal, 1999) benut die woord 
“Noordwestelik(e)” wanneer daar na hierdie streek in Weideman se werk 
verwys word – so ook Odendaal (2015) in ’n artikel oor omgangsvariëteite in 
die Afrikaanse digkuns. Die digter George Weideman verskies self die term 
‘Noordwesterse’. Weideman (sien Viviers, 2008: 1) verklaar hierdie voorkeur 
aan die hand van die feit dat die term ‘Noordwestelik’ “suiwer geografies of 
taaldemografies” is, terwyl ‘Noordwesters’ in ’n mate geografies is, maar ook ’n 
“sterk gevoelsmatige betekenis” het. 

In hierdie artikel word die subjektiwiteit verbonde aan die sketsing van ’n 
heimat, ’n ruimte van herkoms, ondersoek. Daar word geïllustreer hoe drie 
bundels deur drie digters van dieselfde plek hierdie plek representeer in hul 
poësie. Om hierdie rede lyk die gebruik van ’n pleknaam met “gevoelsmatige” 
betekenis dus vir my gepas, aangesien dit oor meer as geografie gaan, maar ’n 
herkomsruimte wat in noue verband met identiteit staan.

Voorts sal daar ’n vergelyking getref word met betrekking tot die voorstelling 
van die Noordweste deur verskillende digters in verskillende eras. Kwessies 
soos geografie en die verskillende fasette van konkrete ruimte soos plekname, 
taalgebruik, plantegroei, klimaat en kulturele gebruike/leefstyl; asook die meer 
abstrakte fasette van landskap en tematiese elemente soos identiteit, geheue, 
spiritualiteit en kunstenaarskap, sal onder meer ter sprake kom. Daar sal getoon 
word hoe identiteit voorstellings kleur. Die tydsgees het duidelik ook ’n belangrike 
impak op hoe ’n ruimte beskryf word – soos geïllustreer het dit reeds ’n impak 
op plekname, ’n verskynsel wat goed opgeteken is in postkoloniale studies oor 
ruimte (sien onder meer Viljoen, 1998). Die aard van hierdie bespreking is dus 
meer literatuursosiologies van aard met die fokus op representasie en tematiek 
eerder as op die poëtiese meganismes (soos klank en vorm) wat die onderskeie 
digters inspan om die gedig as liriese taalkunswerk tot stand te bring.

2. Ruimtevoorstelling in die letterkunde – teoretiese uitgangspunte

Dit word algemeen aanvaar dat ruimtevoorstelling in die letterkunde nie bloot 
verband hou met die sketsing van ’n konkrete plek nie, maar dat dit ook ’n 
abstrakte dimensie het wat met sfeerskepping en tematiek te make het. Hoewel 
daar dus sprake kan wees van ’n objektiewe element in ruimterepresentasie (’n 
regte dorp of streek word byvoorbeeld geskets), is daar, soos in die geval van 

alle kreatiewe voorstellings, uiteraard ’n sterk subjektiewe dimensie ter sprake. 
Soos Viljoen (1998: 77) te kenne gee, is ruimte neutraal en word dit altyd deur 
die mens met “historiese, politieke, sosiale en kulturele waardes […] gelaai”. 
Raes (2000: 313) gebruik in ’n artikel in Tijdschrift voor Filosofie nuttige terme om 
twee vername dimensies van ruimte te omskryf, naamlik ‘geografiese ruimte’ en 
‘ruimte van die landskap’. In sy artikel bespreek hy die werk van die Duitser 
Erwin Straus (wat hierdie konsepte vanuit ’n psigologiese hoek ondersoek het) 
en definieer landskap daarvolgens as “omgeven […] door een horizon”, ’n grens 
of “einder” wat saam met ons verplaas soos ons (en spesifiek ons blik) beweeg. 
Die geografiese ruimte is egter ’n geslote, begrensde ruimte met geen horison nie. 
Dit beweeg dus nie saam met die subjek nie, maar bestaan as ’n vaste afgebakende 
ruimte. Raes (2000: 322-326) dui aan dat die onderskeid tussen waarneming 
(wat die geografiese ruimte aktiveer) en gewaarwording (wat die ruimte van die 
landskap aktiveer) sentraal staan met betrekking tot die onderskeid tussen die 
twee soorte ruimtes. Die verskil tussen waarneming en gewaarwording omskryf 
hy aan die hand van die feit dat die geografiese ruimte deur die menslike oog 
geobjektiveer en so representeerbaar en kommunikeerbaar word. Die ruimte van 
die landskap, daarteenoor, is die ruimte van die onmiddellike, poëtiese belewing 
van die waarneembare werklikheid. Hoewel hy dus onderskei tussen die twee 
soorte ruimtes, is dit opmerklik dat beide opgeroep word deur persepsie.

2.1  Geografiese ruimterepresentasie

Wanneer hierdie twee tipes ruimte in tekste opgeroep word, word daar in die 
geval van geografiese ruimte dikwels van naamgewing en kaarttekening gebruik 
gemaak (Viljoen, 1998: 77). Davidson (2007: 60-61) wys daarop dat daar in hierdie 
oënskynlik objektiewe aktiwiteite egter altyd ’n subjektiewe element aanwesig 
is – die formulering van plekname en kaarte is ’n vorm van beheeruitoefening 
met verskeie sosiale en politieke implikasies. Viljoen (1998: 77) verwys na die 
proses van kolonialisasie en die koloniseerder se (her)benoeming van ruimte as 
tekenend van besitname. Die feit dat naamgewing ’n merker van besit is, het 
duidelik in Suid-Afrika uitgespeel met die verandering van talle geografiese name 
ná die politieke oorgang in 1994 – die nuwe indeling en name van provinsies soos 
Noordwes en Noord-Kaap is ’n goeie voorbeeld hiervan3. Soos reeds vermeld, is 
plek en geografiese ruimte dus nooit op ’n heeltemal objektiewe wyse tot stand 
gebring nie en is daar reeds wat naamgewing betref sprake van ’n verknooptheid 
tussen taal, kultuur, identiteit en ruimte (Viljoen, 1998: 76-77). 

Interessant is Viljoen (1998: 74) se verwysing na die verbondenheid van 
grondbesit, mag en identiteit. Soos sy en Foster (2017) deurgaans illustreer, is 
daar ’n lang geskiedenis van grondonteiening en verplasing (“displacement”) 

in Suid-Afrika wat ’n groot invloed gehad het op die identiteitsvorming van 
verskeie gemeenskappe. Foster (2017) se artikel fokus, soortgelyk aan myne, 
op die poëtiese voorstelling van dieselfde ruimte deur verskillende digters – 
hier die Kaap as stedelike gebied – en die verbintenis tussen representasie en 
identiteitskonfigurasie. Sy wys veral op die impak wat onteiening en marginalisasie 
op bruin Suid-Afrikaners gehad het deur onder meer gedigte van Ronelda Kamfer 
te bespreek (Foster, 2017: 87-92). Sedert 2018 met die hervatte gesprekke rondom 
grondonteiening sonder vergoeding in Suid-Afrika, is hierdie onderwerp weer 
besonder relevant. Tydens dié gesprek kom die kwessie van identiteit, mag en 
kultuur sterk na vore. Gasa (2018) skryf onder meer in City Press: 

Land is not just about agriculture. It is about freedom, identity and complex intersections 

between belonging, dignity, property, wealth, security, culture and customary practices. This is 

an opportunity not only to look at expropriation with or without compensation, but to ask the 

fundamental question, what does land mean to us as a nation?

Wat die kwessie van grond en boerdery in Afrikaans betref, wys Foster (2017: 70) op 
die “plaasroman” as ’n “ingeburger[de]” term of genre in die Afrikaanse letterkunde. 
Veral in die prosa het Afrikaanse tekste uit die staanspoor uit ’n bemoeienis met 
grond getoon – soos vir swart Suid-Afrikaners (Gasa, 2018), is grond vir die 
Afrikaner iets wat onlosmaaklik aan sy identiteit gekoppel is. Die “ouer plaasroman” 
word deur Van Heerden (1999: 4) beskryf as ’n tipe verhaal wat in die teken staan 
van “patriargale besit en oordrag van die erfgrond deur opeenvolgende geslagte 
en ’n verbete afbakening van ’n deel van die landskap”. Wanneer die eienskappe 
van die plaasroman ondersoek word, blyk dit dat daar in hierdie soort roman altyd 
’n geslote eenheid geskep word. Coetzee (2000: 11) beskryf dié eenheid as “’n 
vreedsame plek, ’n selfonderhoudende wêreld waar bedreiging van buite afgeweer 
word, veral dreigemente van sosiale veranderings en konfrontasies”. Hierdie 
geslote eenheid, die plaas, is in die verlede in die plaasroman gekontrasteer met die 
stad: “die idilliese teenoor die lelike; en die plaas as konstante, as absolute, onder 
die beheer van die patriarg, wie se erfgenaam, die seun, dieselfde sekerhede sou 
erf ” (Coetzee, 2000: 11). Die boer se verbintenis met die grond en sy strewe dat 
hierdie verbintenis ook tussen sy nageslagte en sy grond gelê sal word, dui daarop 
dat grond en identiteit hier nou saamhang. In die meer hedendaagse plaasroman 
word die gesag van die patriarg egter dikwels ondermyn. Kwessies soos onteiening 
en verdrukking word ontgin. Die feit dat die plaasroman steeds aandag geniet in 
die Afrikaanse literatuur, hoewel die aard daarvan heelwat verander het oor die jare, 
bevestig volgens Coetzee (2000: 14) dat “hierdie narratief een van die belangrikste 
uitings binne die diskoers oor grond en mag is”. 

In die Afrikaanse letterkunde vind die plaas- of grondtematiek ook neerslag 

met betrekking tot (reedsvermelde) streekliteratuur. Streekliteratuur staan onder 
meer bekend as kontreikuns of regionale literatuur. De Vries (2000: 7) verkies die 
term “kontreiverhale” (of dan kontreikuns) as ’n “sambreelwoord in Afrikaans” 
wat ook “‘streekverhale’, ‘boerestories’, ‘heimatkuns’, ‘herinneringsverhale’, 
‘regionale verhale’ ensovoorts” dek. Volgens Literêre terme en teorieë kan regionale 
literatuur omskryf word as “literatuur wat spesifiek ruimtelik-geografies geplaas 
word en waarin onderskeidende regionale kenmerke ’n uitdruklike funksie vervul” 
(Van Zyl, 1992: 420). Van Zyl (1992: 420) dui op verskeie sake wat ’n belangrike 
rol in hierdie soort narratief speel: die volkse of ‘folklore’; spesifieke (dikwels 
dialektiese) taalgebruik en uitdrukkings; tipiese eienskappe van die streek en sy 
bewoners; asook die wisselwerking tussen die mens en sy besondere omgewing. 
Die streek wat uitgebeeld word, is ook telkens afgesonderd en landelik.

Van Gorp et al (1998: 416) stel dat streekliteratuur gewoonlik ’n geïdealiseerde 
beskrywing van ’n landelike omgewing gee. Dikwels gaan dit ook om die 
bedreiging van ’n sekere lewenswyse of omgewing sodat dit voorkom asof ’n 
verlore of byna verlore ruimte geskep word. Ook Van Zyl (1992: 420) beweer dat 
dit algemeen is vir regionale literatuur om vanuit ’n herinneringsituasie vertel 
te word, met die verteller wat “herwaarderend terugkyk na die streekstoestande 
waarvan hy vroeër deel was”. In so ’n geval is die spreker ’n “ingewyde”. Die 
kwessie van herinnering en landskap is een wat reeds deeglik omskryf en 
nagevors is (sien onder meer Schama, 1996, se Landscape and Memory). Meer oor 
landskapbeskrywings, geheue, identiteit en migrasie in die volgende afdeling.

2.2  Landskaprepresentasie

Die voorstelling van landskap is ’n meer ooglopend subjektiewe aktiwiteit, 
aangesien dit vernaamlik deur die verbeelding en geheue opgeroep word. Schama 
(1996: 10) gee te kenne dat die term “landscape” in Engels (net soos die Germaanse 
wortel daarvan – “Landschaft”), die betekenis gekry het van “a unit of human 
occupation, indeed jurisdiction, as much as anything that might be a pleasing 
object of depiction”. Dit gee landskap ’n geïdealiseerde dimensie – dit is iets wat 
meestal op die een of ander wyse geëstetiseer word. Soos Hirsch en O’ Hanlon 
(1995: 2-3) in ’n antropologiese studie te kenne gee, is landskapuitbeeldings 
dikwels ’n ontmoeting van ’n verbeelde weergawe en die reële weergawe: “[t]here 
is a relationship here between an ordinary, workaday life and an ideal, imagined 
existence, vaguely connected to, but still separate from, that of the everyday”. 
Die verknooptheid van verbeelding en herinnering met landskap dui ook op die 
verbintenis tussen identiteit en landskap, aangesien verbeelding en herinnering 
tog bepalers van identiteit is. 

Viljoen, Lewis en Van der Merwe (2004: 12) stel in die boek Storyscapes dat die 

verhouding tussen ruimte en identiteit simbioties van aard is: “The very spaces we 
occupy form our identities, and these identities determine our perceptions and 
representations of those spaces and varying spatial experience”. Fokkema (2003: 
9) wys ook op die wisselwerking tussen ruimte en identiteit in die voorwoord van 
’n bespreking oor die verband tussen “identiteit en locatie” in die hedendaagse 
literatuur. Sy meen dat ’n ruimte ’n funksie kry na aanleiding van die betekenis 
wat dit vir ’n identiteit inhou. Fokkema (2003: 11) wys verder daarop dat as die 
verhouding tussen ruimte en identiteit ter sprake kom, dit nie noodwendig om ’n 
geografiese ruimte gaan nie, maar dat dit dikwels om “een intellectuele positie of 
een metafysische ruimte, een imaginaire plaats of zelfs een niet-plek of ‘atopie’” 
mag gaan.

In Davidson se 2007-studie oor ruimte in kontemporêre poësie kom die 
kwessie van identiteit en tyd ter sprake. Hy wys daarop dat die wêreldpopulasie 
in die afgelope paar jaar al meer mobiel geraak het. Globalisering en kapitalisme 
het volgens Davidson (2007: 27-29) hier ’n rol gespeel. Die gevolg is dat ruimte 
en spesifiek die grense van plek baie meer vloeibaar geraak het. Dit raak dus 
problematies om geografiese ruimte of plek te omskryf as iets vas of konkreet 
met ’n bepaalde stel eienskappe of karaktertrekke (Davidson, 2007: 31-33). Die 
afleiding kan gevolglik gemaak word dat onderskeide tussen ruimte van die 
landskap en geografiese ruimte al vaer word – net soos identiteite begin versmelt 
en minder tipies van ’n bepaalde ruimte raak. Hoewel Davidson (2007: 28) die 
ontheemdende en homogeniserende effek van hierdie proses uitwys, beklemtoon 
hy ook dat dié verwikkeling nie net negatief is nie. ’n Obsessie met plek as iets 
unieks met spesifieke, intrinsieke waardes wat bepaalde identiteite laat vorm, 
kan aanleiding gee tot ’n gebrek aan inklusiwiteit. Die effek van hierdie proses 
is volgens Davidson (2007: 29) dat resente poëtiese representasies van ruimte ’n 
moment (eerder as ’n plek) beskryf wat nie noodwendig die volledige ruimte 
insluit nie en ook nie gekoppel word aan nostalgie, eksklusiwiteit of sentiment 
nie, maar suiwer gaan oor ’n subjek se ervaring van ’n bepaalde plek op ’n bepaalde 
tyd. In hierdie omskrywing staan die kwessies van subjektiwiteit en identiteit 
dus net so sentraal as wat Raes (2000) dit verwoord met tyd as ’n bykomende 
bepalende faktor. 

Davidson (2007: 29) maak telkens die punt dat essensialiserings aangaande 
plek vermy moet word, aangesien soveel komplekse, individuele faktore 
ruimterepresentasie beïnvloed. In aansluiting hierby wil ek beklemtoon 
dat die drie ruimtevoorstellings wat ek ontgin in onderskeidelik Heuning 
uit die swarthaak, ’n Staning onder sterre en Oewerbestaan wel deur verskillende 
individue uit verskillende eras geskep is, maar steeds die perspektiewe van drie 
wit Afrikanermans verteenwoordig. Die representasie van ’n swart of bruin 
Noordwesterling, óf selfs ’n wit vrou, mag heelwat anders lyk.

3. Agtergrond oor bundels en outeurs

3.1  Donald Riekert se Heuning uit die swarthaak (1986)

Donald Riekert is ’n boorling van Kuruman. Robinson (2012) maak in haar 
profiel van Riekert op die webtuiste Versindaba ’n uitspraak wat Weideman 
(1998: 115) eggo as sy dit oor die verbintenis tussen hierdie dorre streek en 
digterskap het. Sy stel dat hierdie “Noord-Kaap streek waaruit Riekert letterlik 
stam” die tipe landskap is wat waarskynlik nie deur die meeste reisigers as “’n 
idilliese bestemming” beskou sou word nie, maar dat “sulke skaars streke vir die 
oer-digters [oënskynlik] ’n tuiskom is”. Oor die impak van die Noordweste op 
sy werk verwys Riekert volgens Müller (1990) óók na dié uitmergelende geweste 
se bykans suiwerende effek op inwoners: “[D]is ook ’n plek van beproewing, 
van oorlog, van armoede, droogte en vloed. Wie hier oorleef, dra klaar ’n helder 
gedig in hom rond. Jy moet net neerskryf.” Hy voer verder sy digterskap terug 
na “sy kleintyd in ’n patriargale bestel, vol van die klanke van die Bybel, die 
oer-Afrikaans van die oumense, en veral van die woordgevegte saam met die 
Tswanas saans om die vuur, waar die taal dan tot sy uiterste beproef is” (Müller, 
1990). Aan Montgomery (1998) vertel hy van al die (“eksentrieke”) Riekerts en 
sy voorgeslagte (hy vermeld net manlike voorsate) wat almal Noordwesterlinge 
was. Volgens Riekert is daar veral ’n verbondenheid met Kuruman – sy oupa was 
’n veldkornet in 1908 asook klerk van die hof en registrateur van geboortes en 
sterftes in Kuruman, terwyl sy pa in 1926 mynbestuurder by die asbesmyn naby 
Kuruman was. 

Via André P. Brink (Rautenbach, 2011) en Dana Snyman (2011) se beskrywings 
asook Robinson (2012) se Versindaba-profiel van die digter, kom ’n beeld van 
Riekert uit die verf as ’n legendariese figuur in sy geweste – ’n “aweregse”, 
“ouwêreldse digter-profeet” en “patriarg”. Riekert gee talle van sy verse in 
die vorm van selfpublikasies in sy gemeenskap uit voordat sy eerste formeel-
gepubliseerde bundel in 1986 by Tafelberg verskyn en op ’n wyer vlak versprei 
word. In hierdie bundel, veelseggend getitel Heuning uit die Swarthaak wat verwys 
na ’n tipe doringboom wat algemeen in die streek voorkom, kan die leser volgens 
Robinson (2012) “as’t ware ‘proe’ aan Riekert se digterlike teelaarde en -talent”. 
Oor sy debuut skryf Prinsloo (1986) dat Riekert “’n kind van die Noordweste 
is. Sy ondwingbare liefde vir die wêreld van die kameeldoring en die swarthaak 
straal uit alles wat hy skryf ”, terwyl Van der Lugt (1986) hom as ’n “volksdigter” 
bestempel – laasgenoemde titel word weer deur Rautenbach (2011) gebruik in ’n 
huldeblyk aan Riekert na sy dood. 

Riekert se volgende twee bundels wat weer by Tafelberg verskyn, Halfmens 
(1990) en Wensbeen (1995), werk ook met hierdie geografiese tematiek en ontgin 

verder die geskiedenis van die Kuruman-omgewing. Müller (1990) dui aan dat 
hoewel natuur en landskappe van die omgewing neerslag vind in Riekert se werk, 
dit veral die mense van die streek en hulle stories is wat hom boei. Rautenbach 
(2011) sluit hierby aan en wys daarop dat baie van Riekert se verse spesifiek oor sy 
voormense en hul verbintenis met die Noordweste handel – sy familie se wel en 
wee, soos voorgestel in sy werk, is volgens sy uitgewer Petra Müller (néé Grütter) 
aan Rautenbach (2011) “altyd in die mistiek van daardie wêreld verweef ”.

3.2  George Weideman se ’n Staning onder sterre (1997)

George Weideman se ouers het tydens sy kinderdae baie rondgetrek en hy 
het groot gedeeltes van sy kinderjare in die Noordweste deurgebring. In die 
agternawoord tot Pella lê ’n kruistog vêr skryf Weideman (1998: 114) dat hy as kind 
en ontluikende digter “baie ure in die vrye natuur” deurgebring het. Hy beskryf 
onder meer die tye wat hy in die eiesoortige Noordwesterse omgewing spandeer 
het: “die blommeryk wat uit niks tussen die koppe by Springbok getower word; 
die magtige Grootrivier met sy talle eilande by Onseepkans”. Oor die invloed van 
hierdie ure in die natuur op sy skrywerskap sê hy die volgende: “Die natuur – 
landskappe, en diere en mense binne daardie landskappe – verskaf natuurlik ook 
metaforiese materiaal vir die digter [...]. Watter indruk ook al in die geheue vasgelê 
is, dit kom metterjare terug, tydens daardie wonderbaarlike skeppingsoomblik 
wat ek die uur van wispelturigheid noem.” 

Weideman se eerste twee digbundels, Hondegaloppie (1966) en As die son kliplangs 
spring (1969), word deur kritici gelees as kontreikuns wat ’n sterk volkse element 
bevat en gesentreer is rondom Weideman se liefde vir die Noordweste – vergelyk 
onder meer Viviers (2008: 14-16), Marais (2007: 16) en Kannemeyer (2005: 410). 
Soos hierdie bronne aandui, het daar ná Weideman se eerste digbundels heelwat 
tematiese progressie in sy werk plaasgevind. In sy volgende drie digbundels, Klein 
manifes van ’n reisiger (1970), Hoera hoera die ysman (1977) en Uit hierdie grys verblyf 
(1987); asook die reedsgenoemde versamelbundel Pella lê ’n kruistog vêr (1998)4, 
is daar steeds ’n sterk fokus op die Noordwesterse ruimte maar ander kwessies, 
soos byvoorbeeld politieke betrokkenheid, word toenemend ontgin. Hierdie 
progressie kom veral tot uiting in ’n Staning onder sterre (1997), een van Weideman 
se laaste digbundels. Hoewel dit óók ’n “sintuiglike bemoeienis met Weideman se 
jeugwêreld en -herinneringe” toon, getuig dit volgens Marais (2007: 17) veral van 
“tematiese en ruimtelike verruiming”. Cloete (1997) maak ’n soortgelyke punt in 
sy resensie van ’n Staning onder sterre: “Dit is gedigte wat hoofsaaklik handel oor 
die Namakwaland en die Richtersveld, oor die mense van daardie wêreld, hulle 
name, klip en blom en wat nie alles nog nie. Maar daar eindig dit nie.” Oor die 
titel se verband met die tematiek en hierdie verruiming wat plaasvind, skryf hy:

Die titel sê presies hoe hierdie gedigte is: dit is ’n staning, wat as woord verwys na ’n geliefde 

plek op en van hierdie aarde, maar dan onder die sterre. Dus, Weideman se wêreld het ’n diep 

en wye dimensie; dit is gedigte van ’n bepaalde plek wat opgeneem is in ’n omvattende tyd en 

ruimte, sodat hoeke verslyt en windrigtings deurmekaar raak, soos in die openingsgedig, maar 

intussen verloor die gesiene en beleefde dinge vreemd genoeg nie hulle skerpheid nie.

In ’n MA-verhandeling oor die voorstelling van die Noordwesterse ruimte in 
hierdie bundel (vergelyk Viviers, 2008), is dit die argument dat dié digbundel 
’n tipe kleingeskiedenis (‘petit histoire’) raak van ’n streek en sy mense waar ’n 
innerlike ruimte (’n ruimte van die landskap) van die digter-spreker in werklikheid 
sterker aan die bod kom as ’n bepaalde geografiese ruimte. Hier kom die kwessie 
van identiteit en ruimtevoorstelling – en spesifiek ’n ruimte waar outobiografiese 
wortels lê, dus eksplisiet na vore.

3.3  Melt Myburgh se Oewerbestaan (2010)

Melt Myburgh vertel in ’n onderhoud aan Meyer (2012) dat hy “teen die 
Oranjerivier (die Gariep) grootgeword [het] – op Karos, so 40 km buite Upington”. 
Later woon die Myburgh-gesin ook in Upington. Sy pa was ’n erfboer en sy ma 
het by die sentrale gewerk. Aan La Vita (2009) sê hy dat hy ’n “regte kanaal-
aap” is – ’n uitdrukking wat in Upington se wêreld gebruik word om na diegene 
te verwys wat ’n lewe rondom die besproeiingskanale maak. “Daai kanaalwater 
vlóéi maar in die are,” sê hy verder en gee te kenne dat hy van die gedigte wat 
in Oewerbestaan gebundel is al op skool begin skryf het. Veral die eerste afdeling 
van die bundel, getitel “kanale en onderpaaie” waarin gedigte soos “karos” en 
“upington” voorkom, blyk hierdie ervarings van die jeugwêreld te vervat. Cloete 
(2010) se resensie wys reeds in die subtitel daarop dat “[k]indwees, herinnering 
sterk motiewe” is in die bundel. Dié resensent dui verder op die “plaaslike” as ’n 
belangrike tema in die bundel en verwys onder meer na “die gedig ‘upington’, 
die geliefde en verkwiklike stad” wat herinnering aan die jeugwêreld bevat asook 
gedigte soos “terugblik” wat “beminlike dinge” en “’n soort teruggaan in die tyd” 
verbeeld. Cloete (2010) wys ook op frases soos “ek onthou”, “geheue” en “toe ek 
kind was” wat in talle verse in Oewerbestaan voorkom sowel as die openingsgedig 
van die eerste afdeling se verwysing na die “onderpad” van “die digter” se 
“geheue” wat as ’n sleutel tot die ontsluiting van die res van die bundel dien. Soos 
Burger (2011) aandui, suggereer die bundeltitel asook die foto van ’n rivier in ’n 
woestynagtige gebied op die voorplat van die bundel by eerste oogopslag “dat die 
lewe aan die oewer van die Garieprivier in die Noordweste van Suid-Afrika as 
grondslag, oftewel as hipoteks, vir die bundel dien”. 

’n Belangrike faset van ruimte en identiteitsvorming wat in hierdie bundel aan 

die bod kom, is seksuele ontwaking. Burger (2011) wys op die digter-spreker se 
bewuswording van sy “ontluikende andersheid as gaypersoon” in hierdie “streng 
Calvinistiese omgewing” – hier die Noordwesterse ruimte van sy kindertyd. Ook 
Taljard (2010) skryf oor die voorkoms van homo-erotiese verse in die bundel 
wat in gesprek tree met die werk van die Spaanse homoseksuele digter Frederico 
Garcia Lorca. Naas sy verse oor die Noordweste, skryf Myburgh naamlik oor ’n 
tweede ruimte in sy debuutbundel. Volgens Hambidge (2010) in haar resensie 
van Oewerbestaan “betree” die bundel die “wêreld waaruit die digter kom én “die 
landskap waarna verlang word, te wete die Spaanse wêreld van Lorca”. Die bundel 
voer as’t ware ’n gesprek met Lorca as ’n tipe voorganger- of vaderdigter. Naas die 
afdeling “om frederico” (Myburgh, 2010: 31-45) spreek die digter-spreker in een 
van die eerste gedigte in die bundel eksplisiet sy “dierbare frederik” (Myburgh, 
2010: 16) aan. Cloete (2010) dui aan dat Myburgh in die trant van Uys Krige 
die plaaslike naas die vreemde plaas en dat dié twee wêrelde oormekaar begin 
skuif – Spanje se Sierra Nevada en die afgeleë Noordwesterse Noenieput word 
byvoorbeeld saamgevat. Myburgh sê self aan La Vita (2009) dat hy in die bundel 
die “Noord-Kaapse, Upingtonse landskap en die Spaanse landskap van Lorca 
wou laat gel”. Veral, aldus Myburgh, as gevolg van die “geweldige ooreenkomste” 
tussen hierdie twee landskappe. Hambidge (2010) verklaar egter dat die beste 
verse in die bundel handel oor “die landskap-van-die-jeug”: “dit wat die digter 
werklik ken en verken het”.
 

4. Die representasie van die Noordwesterse ruimte in die drie 
digbundels 

Uit die agtergrond verskaf oor die drie outeurs en digbundels, kom hulle 
outobiografiese verbintenis met die Noordweste sterk na vore. Die duidelikste 
teken van hierdie bundels5 se geografiese strekking is die plekname wat telkens 
daarin aangetref word. In Heuning uit die swarthaak is daar onder meer verwysings 
na “Thamoanche”6 (7, 10), “Mamatwan” (9), “Gamohaankop” (14, 38),  
“[P]ofadder” (15), die “Boesmanland” (15), “Kuruman” (20, 38), “Gamasep” (30), 
“Tontelbos” (31), “Kalahari” (35), “Deben” (49), “Gamagara” (49), “Verneukpan” 
(50) en “Witsand” (64). Die name van bepaalde natuurelemente dra verder by 
tot die geografiese ruimtebeelding byvoorbeeld verwysings na die “halfwoestyn” 
(19), “woestyn” (35), “duine” (64) asook diere (soos die “gemsbok”, 61) en plante 
(soos die “kameeldoring”, 11, 18, 19, 23, 33, 49, 56, 67, “swarthaak”, 7, 12, 13, en 
“gannabos”, 51) wat in hierdie streek aangetref word.

In ’n Staning onder sterre kom plekname soos “Boesmanland” (7, 36, 69, 70, 71, 
72, 77), “Richtersveld” (7), “[G]aries” (50), “Namakwaland” (79), “Kakamas” (91) 
en “Onseepkans” (91) voor. Weideman verwys verder na die “Halfwoestyn” (33) 

en na die Oranjerivier as die “Gariep” (5) of die “Grootrivier” (7, 17). Die bundel 
is ryk aan plantname wat eie is aan die Noordweste – dit is spesifiek die tema van 
die gedig “Ook name” (35) waarvolgens “name blom en flonker” om “fleur” te 
gee “wanneer die landskap vaal en gekraalbos lê”. Hier lys Weideman talle unieke 
plantname: “duikerwortel”, “hongerblom”, “tandpynbos”, “boesmanskers”, 
“ramblom”, “rooipoppies” en “jakkalsblom”. 

Oewerbestaan bevat plekname soos “[K]aros” (16, 17, 24), “[U]pington” (16, 
21), “[G]ariep” (21), “[P]abalello” (22), “[K]alahari” (26) en “Noenieput” (37); 
asook ander geografiese merkers soos die talle verwysings na die omgewing 
se besproeiingskanale (19, 27, 28) (met die eerste afdeling getitel “kanale en 
onderpaaie”, 13, en ’n verwysing na die term “kanaal-ape”, 18); die “rivier” (16) 
(hier die Oranje of Gariep), “woestyn” (16) en plante soos die “kameeldoring” (24). 
Dít staan in kontras met die vele Spaanse plekname soos “[G]ranada” (31, 33), “[A]
lfacar” (33), “[S]ierra [N]evada” (37), “[T]arragona” (42) en “[M]adrid” (31, 43, 
44).

Die invloed van Noordweste-Afrikaans is sterk teenwoordig in die gedigte 
in ’n Staning onder sterre. Die taalkundige Links (1989: 26) wys in So praat ons 
Namakwalanders op die verskynsel van klankverlies as gevolg van atoniese 
reduksie as tipies van Noordweste-Afrikaans. In ’n Staning onder sterre word hierdie 
verskynsel weergegee deur die gebruik van woorde soos “bokvelkros” (16) vir 
bokveldkaros en “blo” (79) vir belowe. Wat leksikon betref, skryf Links (1989: 
61-67) onder meer oor die Khoi-invloed op hierdie geolek. Hy verduidelik dat 
dié inheemse taal se invloed veral te bespeur is met betrekking tot plantname, 
diername en ander woorde wat met die veldlewe verband hou, huishoudelike 
woorde en uitdrukkings asook plekname. In ’n Staning onder sterre kom talle 
woorde voor wat van dié Khoi-invloed getuig. Plantname soos “t’kôbovy” (35) en 
“t’nouroevygie” (57); die “grawe aan ’n gorê” (57) asook die maak van heuningbier 
of “!kharib” (12) word aangetref terwyl plekname soos “[G]aries” (50) duidelik 
die Khoi-invloed toon. Weideman was self uitgesproke oor die belangrikheid 
daarvan om alternatiewe vorme van Afrikaans soos Noordweste-Afrikaans op te 
teken en te bewaar – hoewel hy verklaar dat hy dit nie noodwendig aktief in sy 
literêre werke doen nie. Sy teks bevat egter heelwat meer van hierdie vorme as die 
ander twee bundels. Plekname met ’n Khoi-invloed soos “Gamohaankop” (14, 
38), “Gamagara” (49) en “Gamasep” (30) in Heuning uit die swarthaak en “Gariep” 
(21) in Oewerbestaan val egter wel op. 

Interessant hier is die oorblyfsels van Khoi-plekname wat skakel met die 
kwessie van kaarttekening, grondbesit en identiteit. As eerste inwoners van die 
Noordweste het die Khoekhoen dit benoem, maar met die koms van die wit 
trekboere het hulle stelselmatig grondbesit en politieke mag verloor wat tot 
gevolg het dat baie van die Khoi-terme vir plekke, plante en diere met die verloop 



49

van tyd verdwyn het. Daar sou gespekuleer kon word dat die rede waarom die 
minste van hierdie Khoi-woorde in die mees resent-gepubliseerde digbundel 
(Oewerbestaan) voorkom, juis te make het met die feit die jonger Myburgh minder 
bekend is met hierdie woorde as ouer Noordwesterlinge Riekert en Weideman. 
Oor die kwessie van grondbesit sal ek verder uitbrei as politieke representasie 
later aan die bod kom.

In aansluiting by die beskrywing van die eiesoortige plantegroei van hierdie 
droë streek, kom die dorre klimaat en die impak daarvan op mens en dier dikwels 
in die drie bundels voor. Oor die preokkupasie met water en reën dig Riekert in 
gedigte soos “Jakkalstroue” (17), “Die oog by Kuruman” (20), “Dit reën hoër 
op” (32) en “Die oog” (36). “Ook name” (35), “Bronwater” (38) en “Dorsland” 
(77) van Weideman gaan spesifiek oor die impak van droogte in hierdie gebied 
en die wyse waarop die preokkupasie met water neerslag vind in geografiese 
name van die streek. In “Ook name” (53) dui die digter-spreker aan dat name 
“blom en flonker hier” en “gee fleur wanneer die landskap vaal / gekraalbos lê”. 
Hierdie kleurvolle geografiese name “spat en flankeer / en flikflooi met die oog 
/ al het die syferfonteine van gister / en eergister opgedroog”. Ter inleiding van 
’n hoofstuk getiteld “Watervoorsiening” in die reedsgenoemde antropologiese 
studie oor die Noordweste, skryf Ferreira (1986: 57) hieroor: “’n Mens hoef 
slegs ’n kaart van die Noordweste voor jou oop te vou om te besef hoe belangrik 
water in hierdie streek is. In ’n menigte plaas- en plekname kom ‘water’ in 
een of ander verband voor.” In Weideman se gedig “Dorsland” (77) kom dié 
kwessie spesifiek aan die bod:

Verniet vermaan die padpredikant: 

Soutputs, Bitterputs, Galputs. 

Onder in die piering 

die restant van eeue se verbittering [...]

Hierdie drie plekname dui op die brakwater van die streek maar waarskynlik ook 
op die sukkelbestaan wat baie van die Noordweste se inwoners oor die eeue in 
die barre omgewing gevoer het. Die belangrike rol van besproeiingskanale en 
die rivier in Oewerbestaan is reeds vermeld met die voorplat en bundeltitel as 
tekenend van hierdie tema. Die benaming “kanaal-ape” (18) wat Myburgh ook 
gebruik in die onderhoud met La Vita (2009), dui verder op die sentrale rol wat 
water in hierdie skemagemeenskappe van Karos en Upington speel. Myburgh 
verwys voorts in meer as een gedig na vloede (21, 27, 28). Die besproeiingskema 
wat wingerdboerdery langs die Oranjerivier in die Upingtonomgewing moontlik 
gemaak het, ervaar van tyd tot tyd vloede. As die rivier en kanale oorstroom, 
dikwels met groot reën na periodes van droogte, het dit ’n vernietigende invloed 

op boere en inwoners van die area7. Die gevare van oorvloedige water in ’n dorre 
gebied figureer ook in Riekert se “Kleinsussie” (60) waar die digter-spreker skets 
hoe die babadogtertjie (volgens die titel sy sussie) in ’n konka met water verdrink: 
“Jy het gekruip / agter jou dors aan / in die helder water / was die borrels van jou 
asem goue vissies / wat net buite bereik / van jou handjies bly swem”.

In al drie digters se bundels word verskeie verse wat landskapsketsings bevat, 
aangetref. Die term ‘landskap’ word spesifiek in Weideman (5, 34, 35 en 85) en 
Myburgh (16) se bundels gebruik. Soos Raes (2000) aandui, is die ruimte van die 
landskap by uitstek die produk van persepsie oftewel gewaarwording. Dit blyk ook 
uit hierdie landskapvoorstellings waar die onwaarskynlike aantrekkingskrag van 
die Noordweste telkens geskets word. Soos Robinson (2012) tereg opmerk, sal 
die Noordweste waarskynlik nie as ’n ‘mooi’ area deur die meeste buitestanders 
beskryf word nie. Die oog van die digter afkomstig uit hierdie wêreld sien dit 
egter anders. In gedigte soos “Die vaal maan” (11) van Riekert, “Halfwoestyn, 
skemer” (33) van Weideman en “upington” (21) van Myburgh kom die streek 
se uitsonderlike skoonheid sterk aan die bod. Die gedig “upington” (21) beskryf 
die “geliefde stad” (strofe 1) en “verkwiklike stad” as ’n gul oase in die woestyn: 
“mirador van ’n oewerbestaan, / hawe vir woestynskepe in sandstorms verdwaal”. 
In “Halfwoestyn, skemer” (33) wys die digter-spreker op die wanpersepsie dat by 
gebrek aan groen, daar niks groei in die Noordweste nie, terwyl die skoonheid 
van die halfwoestyn in ander natuurkonstruksies lê: 

Selfs al lyk dit of niks hier groei nie

al blom net rose van klip

al is die twagras swart geskroei

al lê die stof drievingerdik

	

is hier klippatrone

oulandjies en veld gemosaïek

klipsplinterspel

oorskietstukkies keramiek

Die bewonderende toon van hierdie representasies is (soos reeds vermeld) 
volgens Schama (1996) tipies van landskapvoorstellings. In hierdie gedigte kom 
die ongenaakbaarheid van die streek egter ook na vore. Myburgh wys byvoorbeeld 
op die feit dat Upington “songeskroei” is maar ook soms blootgestel word aan 
“die siedendste vloed”; en Weideman sluit sy vers af deur te sê: “hier word die 
skrilste en die dofste / getemper met ’n tempermes” – met die implikasie dat dié 
skoonheid ontstaan het uit foltering. 

In talle van die drie digters se verse kom fasette van die kulturele gebruike van 

die dorre streek na vore. Riekert vermeld gebruike soos kerkdienste as bron van 
hoop in hierdie onverbiddelike wêreld (38, 49 – spesifiek die biddag vir reën en 
die middernagdienste met die “weduwees wat alleen / in rousteenhuisies / die 
Here bly dien / met ’n sug”), die stook van witstamkoffie (35) en die kook van 
seep (58); terwyl Weideman dig oor die brou van heuningbier (12), buiteslaap in 
die Noord-Kaapse hittige nagte (11) en die ritueel van die streek se vrugte eet na 
’n warm middag in “Onder die prieel” (40). 

Nes Weideman in sy reeks gedigte oor sy Ouma Baai (afdeling II, 11-17 van 
’n Staning onder sterre), skryf Myburgh ’n aantal gedigte waarin hy tipiese werf- of 
plaastonele in die streek van sy kinderdae skets – sien byvoorbeeld “uitvaltyd” 
(17) en “sleepwaens met kafbale” (20) in Oewerbestaan. Hierdie agternaperspektief 
ten opsigte van die vervloë jeug het, in ooreenstemming met Schama (1996) en 
Hirsch en O’Hanlon (1995) se sieninge, soms ’n geïdealiseerde dimensie. Daar is 
talle voorbeelde in Weideman se gedigte hiervan te vinde – vérál in die nostalgiese 
“Ouma Baai”-afdeling – waar die digter-spreker oor sy jeugbesoeke aan sy Ouma 
Baai se Noordwesterse plaas dig. Dié ruimte het ’n byna hemelse dimensie met 
talle engele en magiese sterre in die omgewing van die plaas – daar is byvoorbeeld 
“dolende engele” op Ouma Baai se werf in “Ouma Baai maak heuningbier” (12) 
asook terloopse verwysings na engele in “Buiteslaap by Ouma Baai” (11), “Ouma 
Baai se streep” (16) en “Ouma Baai se begrafnis” (17). Wat die helder sterre bo 
haar Noordwesterse plaaswerf betref, is daar talle verwysings na ’n “verskietende 
ster” (11), “môrester” (12) en “aandster” (14). In “Ouma Baai se streep” (16) skryf 
Weideman dat “die maan / en die sterre stilgestaan” het bo haar plaas – “dis meer 
as dat sy salig is; / veel meer as net verbeel”. Die verbintenis met die digter-spreker 
se ontluikende kreatiwiteit en hierdie jeugruimte se hemelsheid kom ook na vore 
in ’n gedig oor die prentjies waarmee Ouma Baai haar kliphuis versier het getitel 
“Ouma Baai se ensiklopedie” (15). Ten slotte sê die digter-spreker in hierdie vers:

Om die kliphuis op die rant

was die halfwoestyn en wildernis;

maar binne … bínne was daar reënmis.

En die ysblou stiltes van Groenland. 

Hier is daar dus sprake van kreatiwiteit en die ontsluiting van ’n wyer wêreld buite die 
grense van die Noordweste. Die verknooptheid tussen Weideman se voorgeslagte, 
digterskap en die Noordweste, blyk ook uit biografiese informasie oor Weideman 
en onderhoude met die digter. Verskeie van sy kreatiewe voorgangerfigure, wat 
spesifiek familielede is, is afkomstig uit hierdie streek – by name sy vader wat meer 
as 200 volksliedere uit die omgewing opgeteken het; asook sy ma en ouma (Ouma 
Baai) wat uit ’n familie van Noordwesterse storievertellers kom (Viviers, 2010: 64). 

By Myburgh het hierdie voorstellings van die kindertyd in die Noordweste 
egter ’n minder idealistiese trant as by Weideman. In die gedig “karos” (16) is die 
herinneringe meer genuanseerd: die “ek” “herinner my” “films wat vasbrand in 
skoolsale / die klanke tydens ’n tombola-aand”, maar óók hoe “die sambok gereeld 
ingelê” is en die “koplosdans van hoenders om die kapblok”. By Myburgh se 
verse oor die Noordweste is dus duidelik tekens van wat Davidson (2008: 29) ’n 
ruimtevoorstelling noem wat nie noodwendig geknoop is aan nostalgie nie maar 
suiwer aan die spesifieke herinneringsmoment, soos dit ervaar is deur die individu. 

Kulturele gebruike en die geskiedenis van die mense van die streek kom veral 
in Riekert se “Pionier” (19) en “Graf op Goeimansberg” (22) asook Weideman 
se afdeling getitel “Variasies: tussen son en sand” (67–87) na vore. Weideman 
tree in laasgenoemde in gesprek met ’n Skot, William Charles Scully, wat aan die 
einde van die negentiende eeu die boek Between Sun and Sand: a Tale of an African 
Desert (s.a.) oor die Noordweste geskryf het waarin hy die strawwe klimaat en 
uitsonderlike landskap skets, terwyl hy die inwoners van die streek as agterlik en 
onbeskaaf voorstel. Weideman haal telkens ’n paragraaf uit Between Sun and Sand 
aan en reageer dan in versvorm daarop8. Scully se representasie kontrastreer sterk 
met die bovermelde gedigte van Riekert en Weideman wat empatie toon met die 
inwoners wat ’n lewe in hierdie moeilike omstandighede maak. 

Riekert en Weideman se verse toon voorts ’n duidelike identifikasie met die 
pionier of trekboer as voorsaat. Riekert skryf in “Pionier” (19) oor die nalatenskap 
van hierdie voorgangers:

Jy het nie sommer net 

hier gebly nie

sommer net gelewe nie

met jou kort vingers

het jy takke gebuig

en die vaalblou peule gepluk

met jou eie hande gemaal 

en gesif as kos vir die bees

in die halfwoestyn

sodat ons wat kinders was 

die melk kon drink

met die snaakse peulsmaak.

Weer word die kameeldoring (soos die swarthaak van die titel) as simbool 
gebruik vir die hart van die Noordweste wat met sy bittersoet bekoring, sy 
“snaakse peulsmaak”, die inwoners van die streek voed – hier via die hand van 
die pionier wat die “takke gebuig” en die Noordweste kom tem het vir sy nasate. 

Aan Montgomery (1998) sê Riekert inderdaad dat hy “Pionier” geskryf het na 
’n “ander vroumens” (’n ander joernalis lei Mongomery af) hom gevra het of sy 
pa “sommer net hier was” en Riekert sy “moer vir haar gestrip” het. In “Graf op 
Goeimansberg9” (22) skets Riekert ’n naamlose graf: “enkel grondhoop / met die 
plat rooi klip / en die paar pol harde gras” wat geen aanduiding gee: 

van die sterfjaar 

van die man wat stoetskape kon teel 

en wat geweet het dat sy saad 

die groot oorlog sou aandurf 

met ’n band oranje om die skouer 

en iets sal vertel van sy God

die soekraak van sy naam

en van sy rykdom

Die afleiding wat die leser maak, is dat hierdie gestorwe man ’n voorvader is van 
die digter-spreker, aangesien hy sulke spesifieke detail van die oorlede man se 
lewe weet. Die verwysing na “sy saad” bring ook hierdie afleiding mee. Laastens 
klop dit met die biografiese inligting wat Riekert aan Montgomery (1998) gee – 
sy oupa het inderdaad in die “groot oorlog” (waarskynlik die Anglo-Boereoorlog) 
geveg as veldkornet en die graf is dus moontlik dié van ’n ouer voorsaat.

In die afdeling waar Weideman die Scully-interteks benut, verwys hy deurgaans 
na die “julle” of “hulle” (69, 70) (Europeërs soos Scully) teenoor die “ons” (70, 
74, 80, 86) (wat dui op die trekboere of inwoners van die Noordweste). Soos 
reeds aangedui, kom Weideman en sy voorgeslagte van die Noordweste wat in 
die eerste plek hierdie identifikasie verklaar. In “William Scully” (85) spreek die 
digter-spreker Scully aan oor sy negatiewe representasie van die trekboere wat 
destyds in die Noordweste ’n lewe gemaak het:

		
	 ’n Skilder, ook met woorde. Maar jou kwas

veeg simpatieker oor die landskap, hoe skerp

en ongenaakbaar ook die daling, hoe kras

die styging in temperatuur.

				    Wat is dit

wat jou met soveel hovaardy, soveel ysigheid

laat skryf? Het dit jou opgeval hoe dié

wat jy bekyk asof hul parias

is, hul laaste bietjie bokmelk bied?

Later in die gedig kom die identifikasie met die trekboere (die “parias”) weer 
aan die bod – “oor ons domastrante sorgsaamheid, ons caritas / skryf jy nié”. 
Die digter-spreker skyn onbegrip te hê vir die feit dat Scully soveel ontsag het 
vir die skoonheid van die dorre landskap maar soveel afkeer vir die inwoners 
van hierdie streek se goedhartige eenvoud en oorlewingsvernuf in dié ekstreme 
omstandighede. 

Opvallend is Myburgh se meer negatiewe omgang met die Noordwesterse 
voorvaders soos blyk uit die reël “hiér dikteer dooies windlangs uit sipresse” in 
“karos” (16). Die “dooies” wat “dikteer” word duidelik nie as ’n positiewe aspek 
van die streek geskets nie, maar dui eerder op ’n obsessie met tradisie en ’n gebrek 
aan vernuwende denke. Hierdie tendens skakel met wat Coetzee (2000: 11-14) 
ook waarneem in die hedendaagse plaasroman waar die gesag van die patriargale 
voorgangers bevraagteken word.

Ander identiteitskwessies wat in al drie digbundels na vore kom, het te make met 
kuns en die selfrefleksiwiteit van die kunstenaar, fasette van die liefdesbelewing, 
politieke ingesteldheid asook die ervaring van die spirituele. Beide Riekert en 
Weideman dui, soos reeds genoem, in onderhoude op die verankerdheid van hulle 
kreatiwiteit in die skoot van die Noordweste. Die twee bundeltitels suggereer 
dit selfs met Riekert se gedigte wat as’t ware die heuning uit die swarthaak is en 
Weideman s’n wat ’n tydelike staanplek onder die hemelse bied – met duidelik 
verbande wat tussen die Noordweste en ’n tipe hemelse paradys gelê word in die 
bundel se eerste afdeling met die veelseggende titel “Verbeelde paradys” (5-8) asook 
die “Ouma Baai”-afdeling. Die gedig “’n Stukkie Eden” (7) in die eerste afdeling 
skakel veral met hierdie tema. Dit maak melding van inheemse Noordwesterse 
plantsoorte, naamlik die “kokerboom” en “halfmens”. Die digter-spreker gee te 
kenne dat hierdie plantsoorte net werklik in hulle inheemse tuiste kan “gedy” – 
waarskynlik net soos die Noordwesterse boorling:

Die kokerboom se bloedneef

staan styf maar anders as hier

blomloos in die voorstadstuin, vêr

van die Boesmanland se kwartsporfier.

Die Richtersveld se halfmens

kan net langs die Grootrivier gedy, 

daar waar klip op klip nog asem hou 

dat Adam omdraai op sy ander sy.

Die verbintenis tussen die Noordweste en die hemelse paradys blyk duidelik uit 
die gedigtitel en die verwysing na Adam. 

In die “Verbeelde paradys”-afdeling van ’n Staning onder sterre word ’n metapoëtiese 
konnotasie verder opgeroep – soos reeds gesuggereer deur die woord “verbeelde” in 
die afdelingtitel. Dit figureer veral in die gedig “Skepping” (5) (eerste geposisioneer 
in die afdeling). Die eerste gedig in Oewerbestaan se eerste afdeling (15) skakel nou 
met hierdie gedig van Weideman en dui waarskynlik (met verwysing tot inhoud 
en bundelposisie) op ’n intertekstuele gesprek met die ouer digter. Weideman se 
gedig begin: “Papier is wit, is koel, ’n landskap toegesneeu […] / Beeld jou in: 
die vroegste helder skreeu / van die visarend oor die Gariep”, teenoor Myburgh: 
“so neem die digter dan pen op / om ’n oleander te laat blom asof vir die eerste 
keer / hy wil die son laat skif teen ’n sementdam, / lusernakkers afkoel in ink”. In 
die slotreëls van hierdie gedigte kom die digters se verskillende benaderings tot 
die Noordwesterse ‘paradys’ as voedingsbron van hul kreatiwiteit egter na vore. 
Weideman skryf: “Geduldig is papier: soutlek waar jy, misdeeld / tekorte aanvul en 
jou telkens ’n paradys verbeel.” Daarteenoor stel Myburgh: “wanneer hy [die digter 
– MB] so kripvreet / raak hy telkens die bliksem in / vir die verraad wat die gedagtes 
pleeg”. Die feit dat Myburgh ’n soortgelyke boerdery-geïnspireerde metafoor as 
Weideman benut, naamlik “kripvreet” teenoor Weideman se “soutlek”, laat dit selfs 
na ’n intertekstuele korrektief op Weideman se ‘Eden’ lyk. In Oewerbestaan herroep 
die digter-spreker wel ’n kindertydse Noordweste maar dit is nie die nostalgie-
gekleurde verbeelde paradys wat geskets word in ’n Staning onder sterre en as’t 
ware as geestelike lafenis (“soutlek”) vir die digter-spreker dien nie. Myburgh se 
‘kripvretery’ hou ’n skraler emosionele vergoeding vir die digter-spreker in. 

Weideman self benut talle poëtiese intertekste in ’n Staning onder sterre. Van 
hierdie intertekste is Boerneef, soos Weideman (1998: 113) self in sy agternawoord 
tot Pella lê ’n kruistog vêr te kenne gee en duidelik blyk uit die Boerneef-vers 
wat as motto vir ’n Staning onder sterre dien, een van sy belangrikste invloede10. 
Myburgh maak, soos reeds vermeld, veral van die Lorca-interteks gebruik om sy 
verhouding met die Noordweste te verbeeld. Myburgh suggereer in verse soos 
“swem in die kanaal” (19) die onsekerheid verbonde aan die digter-spreker se 
ontluikende homoseksualiteit in hierdie konserwatiewe jeugruimte (“nakend 
verdwaal jy in my tenger arms / voordat ons dye skrams kennis maak / met die 
vaart waarmee ’n karp sy rigting / in die modder byster raak” – 19). Soos Taljard 
(2010) noem, kan dié faset in verband gebring word met die Lorca-interteks, 
aangesien laasgenoemde se teregstelling deur nasionalistiese militêre magte aan die 
begin van die Spaanse Burgeroorlog ook gekoppel word aan sy homoseksualiteit. 
Myburgh staan voorts krities teenoor die apartheidspolitiek wat hoogty vier in 
die meer konserwatiewe Noordwesterse gemeenskap. In “terugblik” (24) beskryf 
hy hoe “eenvoudig” alles lyk “deur die oë van ’n kind”: “hart-karos, besaai met 
motorwrakke / standplaas van omsingelde gedagtes”. Dié “omsingelde gedagtes” 
resoneer met dit wat die “dooies” “dikteer” in die reeds bespreekte gedig “karos” 

(16). Gedigte soos “huisbesoek” (22) en “ousie” (23) sluit verder aan by hierdie 
gegewe. Veral in eersgenoemde wys die digter-spreker op sy gewetenswroeging 
met die gemeenskap se rassisme as hy vertel hoe hy homself moet beteuel om nie 
daarop te reageer nie en, skynbaar, in te skakel by die res:

met die ontsag van ’n huigelaar onderneem ek

om woorde te snoei, binneraaisels te praat, selfs te swyg

oor raspejoratiewe wat soos buskruit in die

rook bo braaivleisvure ontbrand,

skroomvallig aanhou ry verby herberge

van goiing en sink waar verkragters babas

uit doeke bind, ompad hou verby enklawes

wat ontstig.

Hier is duidelik nie die sterk identifikasie met die Noordwesterse gemeenskap 
wat in Riekert en Weideman se werk voorkom nie, maar eerder die suggestie van 
buitestanderskap ten spyte van die feit dat die Noordweste vir die digter-spreker 
óók ’n tuiste is. Weideman en Riekert se voorstellings van hulle (heteroseksuele) 
liefdesverhoudings, sterk gekleur deur metafore eie aan die streek, is ook heelwat 
minder gekompliseerd as dié in Oewerbestaan. Gedigte soos “My vrou se naam” 
(27) van Riekert en “Al sou” (57) van Weideman gebruik Noordwesterse beelde 
om die innige romantiese verhouding met die huweliksmaat te verbeeld. Daar is 
ook sprake van ’n meer tradisionele patriargie en genderverhoudinge in Riekert 
se gedigte waar liefdesverhoudings ter sprake kom – sien byvoorbeeld “In die 
begin” (7) waarvolgens “die vrou opstaan uit die / jonasklip en in die geur / van 
heuning die olyf / uit daardie man se hand eet”. 

Wat politieke ingesteldheid betref, is meer subtiele tekens te siene by Riekert 
as by Weideman en Myburgh. Riekert suggereer die onteiening van die San as 
die oorspronklike inwoners van die Noordweste in een van sy talle verse oor “die 
Boesman”, getiteld “Die skepping van die mens” (63):

Jare terug het God

die water van die Oog

geneem en gemeng

met die potklei

van hierdie land

die Boesman gemaak

tot nou toe soek 

hulle steeds na 

die geboortegrond

Weideman se reeds vermelde afdeling waarin hy met die imperialis Scully in 
gesprek tree, het weer ’n sterker politieke toon as ’n tipe (wit) koloniale terugskryf 
aan die “empire” van destyds. Weideman raak die kwessie van grondbesit ook aan 
in die gedig “Koloniale diskoers” (8):

Wié was die eerste wáár; dis die vraag,

my liewe Hamlet. Wie se spoor

lê ondersands, toegewaai

onder ure, dae, maande,

lígjare van bestaan?

Die eerste mensepaar?

Wie se afgesplitste klip

en wie se slingervel lê daar?

Wie het eerste voet aan wal gesit,

of in die vangstrik? Hoe wéét ons dit?

’n Postmodernistiese beskouing van die onkenbaarheid van die geskiedenis en 
die subjektiwiteit van geskiedskrywing figureer hier. Dit skakel met die kwessie 
van waarneming en identiteit wat volgens Raes (2000) so sentraal staan in 
ruimtevoorstellings. Ook word grondbesit en mag aan die orde gestel – dalk 
op ’n meer indringende wyse as Riekert, maar sonder die openlike kritiek wat 
Myburgh jeens onteiening, magwanbalanse en rassisme verwoord.

Wat spiritualiteit as identiteitsmerker betref, is godsdiensverwysings in beide 
Riekert en Weideman se bundels volop. Beide digters werk met die paradys- en 
skeppingstema wat, soos reeds vermeld, dui op hulle kunstenaarskap, maar ook 
met religie in verband gebring kan word. Die titel van Weideman se “Skepping” 
(5) skakel ooglopend met Riekert se “In die begin” (7). Beide gedigte is naby die 
begin van die onderskeie bundels geposisioneer. In Riekert se “In die begin”, 
sowel as ander gedigte met ’n religieuse strekking in sy bundel (10, 14, 68), is daar 
meer tradisionele Christelike besinnings te vinde – wel, soos die talle geografiese 
merkers in hierdie gedigte aandui, verplaas na die Noordweste (in “In die 
begin” het “die Skepper die groot / wilde-olyf op Thamoanche / se nek gevel” 
om Adam en Eva daaruit te maak). Soos in Weideman se afdelings “Verbeelde 
paradys” en “Ouma Baai” lê Riekert dus ook verbande tussen die Noordweste en 
sy godsdiensbelewing. By Weideman skyn die talle verwysings na die bo-aardse 
egter ’n meer mitiese of spirituele dimensie te hê. Iets van hierdie geestelike 
verankerdheid in die Noordweste is ook aanwesig in Myburgh se gedig “by my 
pa se dood” (67) waar die digter-spreker skets hoe sy oorlede vader “fluitend 
skoffel in die grootbaas se olyfoord” met die verwysing na die olyfboerdery 

wat assosiasies met die Noordwesterse landskap oproep. Die verbande wat hier 
veral tussen die Noordweste en kreatiwiteit, verbeelding en spiritualiteit gelê 
word, bring dus mee dat die Noordwesterse ruimte wat in die drie bundels 
gerepresenteer word beskou kan word as ’n metafisiese of imaginêre ruimte – ’n 
verskynsel wat weerspieël wat Fokkema (2003: 11) skryf oor ruimtevoorstellings 
wat deur identiteit gekleur word.

Die rol van Noordwesterse voorsate/voorgangers in al drie digbundels is 
reeds bespreek. Dit is opvallend dat al drie digters dig oor die afsterwe van die 
vader in hierdie omgewing. Al drie plaas hierdie gedigte naby die einde van hulle 
onderskeie bundels. Riekert skets sy vader se lyding en dood as gevolg van asbestose 
(waarskynlik opgedoen tydens sy jare as mynbestuurder in die asbesmyne naby 
Kuruman) (30, 37, 66); Weideman beskryf hoe sy vader in Onseepkans “drie jaar 
te vroeg” sy eie doodskis gebou het (91); terwyl Myburgh in ’n roerende vers 
(67) sy vader se selfdood beskryf. Hierdie verse sou moontlik gelees kon word 
as tekenend van die finale breuk met die jeuglandskap – veral in die geval van 
Weideman en Myburgh waar die perspektief in die finale gedigte na ander Suid-
Afrikaanse ruimtes skuif – onderskeidelik Valsbaai (93) en Grahamstad (72).

5. Slot

Uit bogenoemde bespreking is dit duidelik dat daar heelwat ooreenkomste ten 
opsigte van die ruimtevoorstellings in die drie bundels is. Motiewe soos die 
ongenaakbaarheid van die streek met sy ekstreme weersomstandighede maar 
uitsonderlike landskap; die preokkupasie met water; herhalende plek-, plant- en 
diername; asook die kwessie van herkoms se verbintenis met die ontwikkeling 
van identiteitsmerkers soos seksualiteit en religie kom in Riekert, Weideman en 
Myburgh se bundels voor. Daar is egter ook opvallende verskille te sien. Weideman 
en Myburgh se digbundels bevat meer komplekse verse oor kreatiwiteit, 
jeugnostalgie, politiek en mag. Dit wil selfs voorkom asof daar bewustelik op 
intertekstuele wyse kommentaar gelewer word deur Myburgh op sy voorgangers 
(of digterlike voorvaders) se nostalgiese voorstellings van die Noordweste. 
Hoewel al drie bundels van die tipiese eienskappe vertoon van streeksliteratuur 
soos Van Zyl (1992, 2016) en Van Gorp et al (1998: 416) dit stipuleer, naamlik 
’n binneperspektief en die voorstelling van die idille van die platteland sowel as 
die jeug, is daar ook progressief (en veral by Myburgh) afwykings van hierdie 
genre en selfs gesuggereerde kritiek daarteen. Dié verskynsel skakel duidelik met 
Coetzee (2000) se stellings oor resente ontwikkelings in die plaasroman.

Daar is ook geografiese progressie. Waar Heuning uit die swarthaak deurgaans 
verankerd is in die Noordweste, verskuif die perspektief in ’n Staning onder 
sterre vanaf die Noordweste na Valsbaai waar die verouderde moeder uiteindelik 

opgeneem word in ’n versorgingsoord (93). Nou kyk die digter-spreker slegs 
verlangend terug na die Noordweste van sy jeug. Die versmelting van ruimtes 
wat Davidson (2007: 27-29) toeskryf aan toenemende globalisering staan veral 
voorop in Oewerbestaan – die mees onlangs-gepubliseerde van die drie bundels. 
Hier skuif die Noordwesterse en Spaanse ruimtes naamlik oormekaar. 	

Ook op biografiese vlak is daar duidelike sprake van die toenemende migrasie 
waarna Davidson (2007) verwys. Riekert woon sy hele lewe in die Noordweste 
(Snyman, 2011 skryf in ’n huldigingsartikel dat Riekert naas sy vlootopleiding 
nooit in ’n ander dorp as Kuruman gewoon het nie) en sterf uiteindelik in sy eie 
huis by sy gesin. Weideman studeer egter elders, behaal sy doktorsgraad aan Rhodes 
Universiteit in die Oos-Kaap en hoewel hy terugtrek na die Noordelike dele van 
die Noordweste as professor in Afrikaans en Nederlands aan die Windhoekse 
Akademie, verhuis hy uiteindelik Wes-Kaap toe waar hy aan die Skiereilandse 
Technikon doseer en na ’n slopende siekte in 2008 in Bellville sterf (Van Zyl, 
2009). Myburgh sê in ’n onderhoud aan La Vita (2009) dat hy teen sy pa se wil 
die “veilige sone” van die Noordweste verlaat het om na skool in Stellenbosch 
te gaan studeer. Die letterkunde waarmee hy op skool kennis gemaak het, het 
naamlik die “horisonne van die rooi duine en die rivier wat daar deurloop, gróter 
gemaak” en tot gevolg gehad dat hy gekies het om elders te studeer. Hy keer nooit 
weer terug na die Noordweste nie en is tans werksaam in Gauteng as uitgewer 
vir Penguin. Die agternaperspektiewe van die drie digters verskil dus ooglopend 
met ’n toenemende verwydering van die jeugruimte ten opsigte van Riekert wat 
Heuning uit die swarthaak in die tagtigs publiseer, Weideman met sy bundel uit die 
negentigs en Oewerbestaan van Myburgh wat in 2010 verskyn.	

Daar is voorts tekens van veranderende seksuele, politieke en religieuse 
perspektiewe in die drie bundels. Wat Viljoen, Lewis en Van der Merwe (2004: 
12) die simbiotiese verhouding tussen landskap en identiteit noem, word dus 
duidelik wanneer hierdie digbundels, met hulle soortgelyke ruimtelike tematiek, 
ondersoek word. Soos die waarnemende oog verander van individu tot individu, 
maar waarskynlik ook van tydsgreep tot tydsgreep, evolueer dieselfde landskap of 
ruimte telkens. Uiteindelik vind ons in Oewerbestaan van Myburgh ’n bewustelik 
onsentimentele en nie-essensialiserende voorstelling van ’n bepaalde subjek se 
ervaring op ’n bepaalde tydsmoment – ’n benadering wat duidelik skakel met 
wat Davidson (2007: 29) oor ruimtevoorstelling in kontemporêre poësie skryf. 
Soos die digter-spreker in Oewerbestaan te kenne gee, is geheue verradelik (15). 
Ruimtevoorstelling, veral wanneer opgeroep via herinneringe, is altyd subjektief 
en gekoppel aan identiteitskonstruksie sowel as magstoeëiening.

 
Universiteit van Wes-Kaapland

Ferreira, O.J.O. (reds.).Die Noordweste. Die stoflike kultuuruitinge van die streek se 
bewoners. Johannesburg: Perskor.

Fokkema, Aleid. 2003. Inleiding. In: Fokkema, Aleid en Steenmeijer, Maarten 
(reds.). Identiteit en locatie in hedendaagse literatuur. VanTilt: Nijmegen.

Foster, Ronel. 2017. Van VOC-verversingspos tot V&A Waterfront, en verder: 
Die representasie van die Kaap in enkele gedigte. Tydskrif vir Nederlands en 
Afrikaans, 24(2): 69-108.

Gasa, Nomboniso. 2018. The land issue is about restoring identity. City Press, 
18 Maart.

Gouws, Tom. 1986. Min soetigheid en spys uit dié eter. Die Volksblad, 22 
November.

Hambidge, Joan. 2010. Wat digter kén, lewer beste verse. Volksblad, 28 Augustus.
HAT. 2015. Verklarende Handwoordeboek van die Afrikaanse Taal. Kaapstad: Pearson/

Maskew Miller.
Hirsch, Eric en O’Hanlon, Michael (eds.). 1995. The Anthropology of Landscape. 

Perspectives on Place and Space. Oxford: Clarendon. 
Kannemeyer, J.C. 2005. Die Afrikaanse literatuur. 1652–2004. Kaapstad: Human 

& Rousseau.
La Vita, Murray. 2009. Posterboy van die letterkunde. Die Burger, 16 Oktober.
Links, Tony. 1989. So praat ons Namakwalanders. Kaapstad: Tafelberg. 
Marais, J.L. 2007. George Weideman (1947 -): ’n Profiel. Ensovoort 11(1): 5-23.
Meyer, Naomi. 2012. SêNet as oewerbestaan: Melt Myburgh vertel van die dae 

toe hy webmeester was. LitNet. https://www.litnet.co.za/snet-as-oewerbestaan-
melt-myburgh-vertel-van-die-dae-toe-hy-webmeester-was/. (Datum van 



61

gebruik: 14 April 2019).
Montgomery, Clivé. 1998. Bekroonde digter sê Kuruman is sy ‘hart’. Die 

Volksblad, 6 Februarie.
Müller, Petra. 1990. Twee digters uit Kuruman se wêreld. Die Burger, 24 Februarie.
Myburgh, Melt. 2010. Oewerbestaan. Pretoria: Protea Boekhuis.
Odendaal, Bernard. 2015. Omgangsvariëteite van Afrikaans in die digkuns 

sedert Sestig. Stilet, XXVII(2): 32-62.
Prinsloo, Koos. 1986. Kind van die Noordweste. Beeld, 28 Oktober.
Raes, P. 2000. Erwin Straus over de ruimte van het landschap en de geografische 

ruimte. Tijdschrift voor Filosofie, 62: 313–340. 
Rautenbach, Elmari. 2011. Volksdigter van Kuruman leef voort in ‘ritmes van 

sy reëls’. Volksblad, 23 Augustus.
Riekert, Donald. 1986. Heuning uit die swarthaak. Kaapstad: Tafelberg.
Robinson, Rensia. 2012. ’n Perspektief op die digterskap van Donald Riekert. 

Versindaba. http://versindaba.co.za/tag/rensia-robinson/. (Datum van gebruik: 
6 April 2019).

Schama, S. 1996. Landscape and Memory. London: Fontana. 
Scully, William Charles. S.a. Between Sun and Sand. A Tale of an African Desert. 

Cape Town/Port Elizabeth/Grahamstown/Johannesburg/East London/
Stellenbosch: J.C. Juta.

Snyman, Dana. 2011. ‘Donnie was mos anders’. Die Burger, 8 Oktober.
Taljard, Marlies. 2010. Op die drumpel. Literator 31(3): 203-222, Des.
Van Coller, H.P en Odendaal, B.J. 1999. George Weideman. In: Van Coller, 

H.P. (red.). Perspektief en profiel: ’n Afrikaanse literatuurgeskiedenis. Deel 2. Pretoria: 
Van Schaik.

Van der Lugt, Pieter. 1986. Klankbaan by herinnering. Die Burger, 30 Oktober.
Van Gorp, H.R., R. Ghesquiere, D. Delabastita en J. Flamend (reds.).1998. 

Lexicon van literaire termen. Groningen: Nijhoff.
Van Heerden, E. 1999. ‘Afrika’ as onvoorspelbare naam – enkele aspekte van die 

Afrikaanse skrywer se verhouding met die landskap. Tydskrif vir Letterkunde, 
37(2): 1– 11.

Van Zyl, W. 1992. Regionale literatuur. In: Cloete, T.T. (red.). Literêre terme en 

Note

1.	 Hierdie streek moet uit die staanspoor onderskei word van die Noordwes-provinsie wat verwys 

na ’n area wat vroeër deel uitgemaak het van Transvaal-provinsie.

2.	 Sien onder meer die artikel “Geskiedenis van Upington Rugby Klub” op www.rugby-talk.com 

(datum van gebruik: 30 April 2019).

3.	 Sien ook Foster (2017: 77) se artikel waarin sy die verskillende name van die Kaap oor die eeue 

heen uiteensit.

4.	 In talle van Weideman se prosa- en dramatekste staan die Noordwesterse ruimte ook sentraal 

(sien Viviers, 2008: 22-27).

5.	 In hierdie afdeling sal slegs bladsynommers van die betrokke bundels gebruik word.

6.	 “Thamoanche” verwys waarskynlik na ‘Thamoyantshe’ net Noord van Kuruman. Al die 

plekname vermeld in hierdie afdeling (uit al drie digters se bundels) is te vinde in die 

Noordweste volgens Google Maps.

7.	 Naas die geografiese implikasies van die woord ontgin Myburgh die konsep van die “vloed” 

as metafoor om te illustreer hoe hy oorrompel word deur herinneringe aan sy Noordwesterse 

kinderwêreld.

8.	 Sien Viviers (2008; 2010) vir ’n bespreking van Between Sun and Sand as interteks vir ’n Staning 

onder sterre. Daar word onder meer geïllustreer hoe Scully en Weideman se ruimterepresentasies 

van die Noordweste in die twee tekste bots as gevolg van die twee outeurs se botsende identiteite.

9.	 “Goeimansberg” is waarskynlik ’n verwysing na ‘Goemansberg’ suid van Luckhof (sien Google 

Maps).

10.	 Sien ’n uitgebreide bespreking van ’n Staning onder sterre se motto (“Lokkiester lokkiemaan” van 

Boerneef) asook die verbintenis tussen dié vers en ’n Staning onder sterre se titel sowel as tematiek 

in Viviers (2008: 87-89).


